
Ushbu maqolada baxtimiz qomusi bo’lgan

Konstitutsiyamiz haqida tushunchalar,

Konstitutsiyamizning tarixi , moddalar va yangi

tahrirdagi Konstitutsiyamiz haqida ma’lumotlar berilgan.

Konstitutsiya (lotincha: constitutio — „o'rnatish“, „belgilash“) —bu davlatning asosiy bosh
qonuni. U davlat tuzilishini, hokimiyat va boshqaruv organlari tizimini, ularning vakolati
hamda shakllantirilish tartibi, saylov tizimi, fuqarolarning huquq va erkinliklari, shuningdek,
sud tizimini, advokatura, prokuratura sohalaridagi bilimlarni belgilab beradi. Konstitutsiya
barcha joriy qonunlarning asosi hisoblanadi. Konstitutsiya demokratik davlatchilik belgisidir.
Konstitutsiya oʻzining 3 turdagi shakli mavjud , kodekslashtirilgan, kodekslashtirilmagan va
aralash turlarga boʻlinadi.
“Konstitutsiya” atamasi Qadimgi Rimdayoq bor edi Amir Temur “Temur tuzuklar”i Sharq va
Osiyo mamlakatlari sivilizatsiyasiga xos alohida shakldagi konstitutsiyaviy hujjat xususiyatiga
ega boʻlgan. Konstitutsiyani yaratish yo‘lidagi birinchi huquqiy qadam – o‘zbek tiliga davlat tili
maqomi berilishidir. “Davlat tili to‘g‘risida”gi qonunda mustahkamlangan muhim huquqiy
qoidalar endilikda Asosiy Qonunimizning 4-moddasida quyidagicha muhrlab qo‘yildi:
“O‘zbekiston Respublikasining davlat tili o‘zbek tilidir. O‘zbekiston Respublikasi o‘z hududida
istiqomat qiluvchi barcha millat va elatlarning tillari, urf-odatlari va an’analari hurmat
qilinishini ta’minlaydi, ularning rivojlanishi uchun sharoit yaratadi”.
Konstitutsiyani yaratish yo‘lidagi ikkinchi huquqiy qadam – Prezidentlik instituti ta’sis etilishi
va yangi davlat ramzlarini tayyorlash bo‘yicha komissiya tuzilishi bilan bog‘liq.
Konstitutsiyani yaratish yo‘lidagi uchinchi huquqiy qadam – “Mustaqillik deklaratsiyasi”ning
e’lon qilinishidir.
Konstitutsiyani yaratish yo‘lidagi to‘rtinchi huquqiy qadam – Konstitutsiyaviy komissiyaning
tashkil etilishiga borib taqaladi. Konstitutsiyani yaratish yo‘lidagi beshinchi huquqiy qadam –
Birinchi Prezidentimizning Hindistonga 1991-yilgi tashrifi bilan chambarchas bog‘liq.
Konstitutsiyani yaratish yo‘lidagi oltinchi huquqiy qadam – Davlat mustaqilligining e’lon
qilinishidir. Konstitutsiyani yaratish yo‘lidagi yettinchi huquqiy qadam – 1991-yil 29-
dekabrda Prezident saylovi va Davlat mustaqilligi to‘g‘risidagi referendumning o‘tkazilishiga

taalluqli. Konstitutsiyani yaratish yo‘lidagi sakkizinchi huquqiy qadam – birinchi Konstitutsiya
loyihasining ilk bor matbuotda umumxalq muhokamasi uchun e’lon qilinishidir.
Konstitutsiyani yaratish yo‘lidagi to‘qqizinchi huquqiy qadam – Konstitutsiya loyihasining
ikkinchi marta matbuotda umumxalq muhokamasi uchun e’lon qilinishidir. Konstitutsiyani
yaratish yo‘lidagi o‘ninchi huquqiy qadam – Konstitutsiya loyihasining qabul qilinishidir.
Konstitutsiyaviy komissiya tomonidan 1992-yil 6-dekabrda Konstitutsiya loyihasi oxirgi
marta muhokama etildi. Parlament deputatlari tomonidan loyiha moddama-modda
muhokama qilinib, unga yana bir qator o‘zgartishlar kiritilgach, 1992-yil 8-dekabr kuni Bosh
Qomusimiz qabul qilindi. Shu kundan e’tiboran, 8 dekabr – umumxalq bayrami deb e’lon
qilindi.
Xalqaro konstitutsiyaviy tajribalarni oʻrganish, xalqaro hujjat qoidalarini inobatga olish, milliy
davlatchilik anʼanalardan kelib chiqish natijasida yaratilgan Oʻzbekiston Respublikasining
Konstitutsiyasi ,1992-yil 8-dekabrda qabul qilingan va jahon andozalariga mos boʻlib, xalqaro
talablarga javob beradi.
Konstitutsiya mamlakatning butun hududida oliy yuridik kuchga ega va to‘g‘ridan-to‘g‘ri amal
qiladi. Yangi tahrirdagi Konstitutsiya 6 bo‘lim, 27 bob va 155 ta moddadan iborat. “Yangi
tahrirdagi O‘zbekiston Respublikasi Konstitutsiyasi davlatchilik, ijtimoiy-siyosiy, ijtimoiy-
iqtisodiy va sud-huquq sohalarini bundan keyin ham barqaror rivojlantirish uchun
mustahkam zamin yaratdi”. Ushbu haqqoniy e’tirof O‘zbekiston Respublikasi Prezidenti
Shavkat Mirziyoyev 2023-yil 16-noyabrda imzolagan “O‘zbekiston Respublikasi
Konstitutsiyasi kuni bayramiga tayyorgarlik ko‘rish va uni o‘tkazish to‘g‘risida”gi farmoyishda
alohida ta’kidlandi.
Mamlakatimizda 2023-yil 30-aprel kuni o‘tkazilgan referendumda ishtirok etgan
fuqarolarning 90,21 foizi yangi tahrirdagi Konstitutsiyamizni yoqlab ovoz bergani ham bu
fikrni yaqqol tasdiqlaydi, shu bilan bir qatorda, Bosh qomusimizda xalqimizning Yangi
O‘zbekistonni barpo etish bo‘yicha orzu-umidlari va intilishlari o‘z aksini topganini ifoda etadi.
Dunyoning 100 dan ortiq davlati Konstitutsiyalarida jamiyat va tabiat o‘rtasidagi o‘zaro
munosabatlar ehtiyojlariga javob beradigan ekologik huquqning umume’tirof etilgan
prinsiplari mustahkamlangan. Asosiy Qonunimizning 115-moddasida atrof-muhitni muhofaza
qilish, tabiiy boyliklarni va biologik xilma-xillikni saqlash, iqlim o‘zgarishiga, epidemiyalarga,
pandemiyalarga qarshi kurashish hamda ularning oqibatlarini yumshatish sohasida yagona
davlat siyosati amalga oshirilishini, 49-moddasida esa : “Har kimning qulay atrof-muhitga,
uning holati to‘g‘risidagi ishonchli axborotga bo‘lgan huquqiga ega”1 ekanligi belgilangan.
Yangi tahrirdagi Konstitutsiyaning 1-moddasida davlat qurilishining yangi strategik maqsadi
— suveren, demokratik, huquqiy, ijtimoiy va dunyoviy davlat qurish ekanligi qat’iy belgilandi,
ijtimoiy adolat va birdamlik prinsiplari joriy etildi. Ayniqsa, inson huquqlari, erkinliklari va
qonuniy manfaatlarini himoya qilishning mutlaqo yangi mexanizmlarini nazarda tutuvchi
konstitutsiyaviy asoslar mustahkamlangani e’tiborga sazovordir. Bir so’z bilan aytganda,
bugun Konstitutsiyamizning yangi normalarida asosiy e’tibor inson, jamiyat va davlatning
barqaror rivojlanishini ta’minlashga qaratilganini ishonch bilan ta’kidlashimiz mumkin. Yangi
tahrirdagi asosiy qonunning qabul qilinishi bilan bu borada yanada mustahkam
konstitutsiyaviy-huquqiy asos yaratildi. Shuningdek, Yangi O‘zbekiston o‘zining ushbu
sohalardagi xalqaro majburiyatlariga qat’iy sodiqligini yana bir bor namoyon etdi.
Konstitutsiyamizda Yevropa, Osiyo, Sharq va Amerika mintaqalarida joylashgan dunyo
davlatlarining ijobiy konstitutsiyaviy tajribasi o‘z aksini topgan. Asosiy qonunimiz
huquqshunos olimlar, siyosatshunoslar, ko‘plab xalqaro tashkilotlar mutaxassislari
tomonidan sinchiklab o‘rganilgan bo‘lib, unga inson huquqlari bo‘yicha xalqaro huquq
normalari qo‘shimcha ravishda uyg‘unlashtirilgandir., O‘zbekiston Respublikasi Oliy Majlisi
Qonunchilik palatasi Spikerining birinchi o‘rinbosari Akmal Saidov o’z nutqida:“Ishonchimiz

komilki, xalqaro tashkilotlar vakillari va ekspertlar xolis va to‘g‘ri ta’kidlaganlaridek,
O‘zbekiston Konstitutsiyasining yangi tahrirda qabul qilinishi "Inson sha’ni va qadr-qimmati
uchun" tamoyili asosida xalq farovonligini yanada yuksaltirish, inson, fuqarolik jamiyati va
davlatni jadal rivojlantirish uchun mustahkam zamin yaratdi.”2-deb fikr bildirgan.

